
Nastala 2006. godine, Fondacija Hastor imala 
je jasnu viziju - potaknuti pozitivne promjene u 
bosanskohercegovačkom društvu pomoću dva 
najvažnija faktora: obrazovanja i mladih ljudi. Ova 
fondacija jedna je od rijetkih koja je prepoznala 
moć mladih, obrazovanih i ambicioznih ljudi, koji 
će na ovom putu promjena, na koji je Fondacija 
Hastor hrabro kročila, predstavljati najmoćniju 
vojsku. Predvođeni misijom Fondacije, sa znanjem i 
obrazovanjem kao jedinim oružjem, ovi mladi ljudi 
uzburkali su more promjena, a vjerujemo da prava 
plima promjena tek predstoji. 

Pomažući ovim mladim ljudima na kojima budućnost 
ostaje, upustili smo se u misiju stvaranja novih 
lidera, nosioca pozitivnih promjena te vijesnika bolje 
budućnosti za sve nas. Jedanaest godina poslije, i 
dalje postojimo. Sa istom misijom i snažnom voljom 
za unapređenjem našeg društva,  ali sa neuporedivo 
većim brojem mladih ljudi u našim redovima, te se 
velikim brojem prijatelja Fondacije Hastor koji su 
prepoznali našu misiju. 

Najzad, naša misija je prepoznata i na ovogodišnjem 
Sarajevo Business Forumu gdje je Fondacija Hastor 
dobila Nagradu za društveni utjecaj godine. 

"Ova nagrada je instrument prepoznavanja svega 
onoga što smo do sada uradili i voljeli bismo da 
ona bude instrument za prepoznavanje potencijala 
svega onoga što se može uraditi u BiH. Potrebno je 
da se mnogo pomogne mladim ljudima i njihovim 
porodicama prilikom školovanja, da dostignu željeni 
nivo znanja iz oblasti koje žele završiti. Mi ćemo 
nastaviti ulagati napore u širenje inicijativa i djelovanje 
i pozivamo sve koji žele podržati naš rad da to urade 
kako bismo zajedno došli do novih pozitivnih utjecaja 
na društvo oko nas i cijelu BiH u konačnici" poručio 
je direktor Fondacije Hastor, Seid Fijuljanin.

Izuzetno nam je drago da rad Fondacije Hastor 
prepoznaje sve veći broj ljudi, institucija i organizacija, 
a ovo priznanje nije ništa drugo do snažnog vjetra u 
jedrima koji nas podupire na  putu stvaranja promjena.

Podsjećamo, tokom jedanaest godina rada Fondacija 
Hastor podržala je školovanje hiljade učenika i 
studenata od kojih je danas većina stekla zaposlenje. 
Trenutno bilježimo 1.714 stipendista iz više od 110 
bosanskohercegovačkih općina.

Džulisa Otuzbir

FONDACIJA HASTOR DOBITNIK NAGRADE ZA 
DRUŠTVENI UTJECAJ GODINE 



Još jedan u nizu mnogobrojnih projekata Fondacije 
Hastor bio je i obilježavanje Dana planete Zemlje. 
Već treću godinu u nizu, a zahvaljujući stipendistima 
Fondacije Hastor, još jednom smo se uvjerili da smo 
važni gosti na našoj planeti i da trebamo biti što više 
ekološki osviješteni te da svoje znanje prenosimo i 
na druge. Ove godine našu inicijativu je prepoznala 
i Lutrija BH, te se partnerski pridružila našem 
projektu. Jedan od načina da pokažemo poštovanje 
prema okolini u kojoj živimo je da uklonimo sve ono 
što joj ne pripada i da radimo na osvještenju ljudi o 
važnosti zraka koji udišemo. Na Dan planete Zemlje 
preko 60 volontera Fondacije Hastor zajedničkim 
snagama je očistilo područje Aleje Ambasadora uz 
rijeku Miljacku kod Sarajeva, te dionicu korita rijeke 
Drine uz park „Plavi Cvijet“ kod Goražda.

Osim što su stipendisti proveli preko 20 sati korisnog 
rada, podjednako su se i zabavili te pokazali da se 
udruženim snagama, uz malo podrške i potpore, može 
mnogo uraditi. Zapravo, kao članovi Fondacije Hastor 
zahvalni smo što nam se pruža prilika da postanemo 
korisni članovi društva, samostalni lideri i na kraju 
pravi ljudi. To i jeste cilj Fondacije, a put do tog cilja 
bira se pažljivo i sa sigurnošću. Kada se 1714 ljudi iz 
preko 110 općina te društveno odgovornih kompanija 
i organizacija ujedini i ima isti cilj - da svi postanemo 
pobjednici koji će investirati u znanje u pohodu ka 
životnom uspjehu, dobije se ništa drugo no zlatna 
medalja. Stipendisti Fondacije Hastor su još jednom 
pokazali svoju inicijativu i društvenu odgovornost.

Džulisa Otuzbir

NOVOSTI

FONDACIJA HASTOR OBILJEŽILA 
DAN PLANETE ZEMLJE
U prošlom izdanju našeg newslettera, imali 
smo priliku čitati o predavanju koje su 
nam tokom aprilskog mjesečnog sastanka 
upriličile  stipendistice Belmana Gerin i Amina 
Šatara, obje studentice Univerziteta Džemal 
Bijedić u Mostaru, na Odsjeku za ekologiju 
i upravljanje okolišem u poljoprivredi. 
Belmana i Amina održale su izlaganje o 
ekologiji, njenoj važnosti te prijetnjama 
koje sa sobom nosi nepridavanje pažnje 

zaštiti okoliša. Ovim predavanjem Fondacija 
Hastor je, uz prijateljsku podršku Lutrije BIH, 
simbolično obilježila Dan planete Zemlje. 
No, ovo predavanje bila je samo uvertira 
u događaje koji uslijedili ubrzo nakon 
mjesečnog sastanka. U duhu obilježavanja 
Dana planete Zemlje, stipendisti Fondacije 
Hastor upriličili su akcije čišćenja korita 
rijeke Miljacke te rijeke Drine.



NOVOSTI



NOVOSTI

U subotu, 13. maja 2017. godine, u 
prostorijama ASA Grupacije održan je 
još jedan mjesečni sastanak stipendista 
Fondacije Hastor. Nova iskustva, nova 
druženja, kao i nove teme ponovo su 
dočekale vrijedne stipendiste, koji su 
i danas, pored svih obaveza i daljine 
mjesta iz kojeg dolaze prisustvovali u 
punom broju. 

Euroatlantske integracije te trenutni status Bosne i 
Hercegovine na putu ka stabilizaciji i promjenama 
bili su tema majskog sastanka.

Džulisa Otuzbir i Muharem Karać, studenti 
fakulteta Političkih nauka u Sarajevu, govorili 
su o ovoj temi i našim stipendistima predstavili 
neke bitne činjenice o koracima koje Bosna 
i Hercegovina treba poduzeti na putu ka 
pridruživanju kako NATO savezu, tako i 
Europskoj Uniji. Naši ovomjesečni predavači su 
na vrlo interesantan način predstavili funkciju 
i značaj navedenih organizacija. Stipendisti su 
imali mogućnost podijeliti svoja mišljenja i 
stavove vezana za ulazak naše zemlje u Europsku 

Uniju i njeno pridruživanje NATO savezu. Imali 
smo priliku da čujemo koje su to prednosti i mane  
pridruživanja naše zemlje, ali i šta to mi kao 
mladi ljudi možemo uraditi kako bi unaprijedili 
našu državu i stavili je u bolji položaj u odnosu 
na ovaj u kojem se trenutno nalazi. Svakako da 
je obrazovanje jedan od ključnih segmenata, a 
Fondacija Hastor svojim djelovanjem na ovom 
polju je postala direktan učesnik u poboljšanju 
uslova života u ovoj zemlji, a na ovaj način i 
direktan učesnik na njenom putu ka članstvu u 
EU i pridruživanju NATO savezu.

Prezentacija je bila izuzetno uspješna uzmemo li 
u obzir aktivnu uključenost svih naših stipendista 
i njihovu zainteresovanost za samu temu. Istakli 
su da je ovo tema o kojoj se svakodnevno govori i 
koja je vrlo bitna, naročito ako znamo da će krajnji 
ishod imati uticaja na sve nas. I ovoga puta imali 
su priliku naučiti nešto novo, ali i pokazati ono što 
znaju. Iskreno se nadamo da će mladi ove države 
dobiti šansu da iskoriste ova znanja i iskustva i na 
taj način poboljšaju kako svoj tako i status svih 
građana naše zemlje.

Hanka Mujkić

EUROATLANTSKE INTEGRACIJE



NOVOSTI



Nadira Hrnčić talentovana je mlada umjetnica 
i stipendistica Fondacije Hastor. Ove godine  
pored školskih obaveza odlučila se posvetiti 
vannastavnim aktivnostima. Uključujući se u 
likovne i kreativne radionice u svome gradu, 
Nadira je stekla nova znanja kojima se može 
izraziti, a neke od njih su slikanje akrilnim bojama, 
decoupage, te oslikavanje odjeće. Surađujući sa 
profesoricom i prijateljicom iz razreda priredila je 
izložbu slika posvećenu gradu Maglaju. 

U toku zimskog raspusta smo naslikale seriju 
slika grada iz različitih uglova.  Motivi maglajske 
Gradine, Kuršumlija džamije, starih kuća u Gornjoj 
mahali, Čabrina kafana, novi dio grada sa svojom 
alejom platana, samo su neki do motiva koji su 
se našli na našim slikama. Izložba je bila veoma 
posjećena, a sama izrada slika mi je pomogla da 
napredujem u slikanju.

Sudjelovanje u ovom projektu pomoglo je Nadiri  
pri odluci za nastavak školovanja te se tako 

odlučila spremati i okušati na prijemnom ispitu 
za Akademiju likovnih umjetnosti u Sarajevu. 

Počela sam da se spremam i za prijemni ispit za 
Akademiju likovnih umjetnosti u Sarajevu. Učim o 
historiji umjetnosti i idem na časove crtanja. Mislim 
da sam pronašla zanimanje koje me ispunjava i 
koje istinski volim

No, okupacija slikanjem, crtanjem i historijom 
umjetnosti ne spriječava našu stipendisticu u 
školskim aktivnostima te i dalje čuva svoj prosjek 
od 5.0.  

Hvala vam za svu podršku koju mi pružate i što 
mi olakšavate obrazovanje! poručuje Nadira  
Fondaciji. 

Mi našoj Nadiri želimo svu sreću kako na 
prijemnom ispitu, tako i u daljem radu i 
školovanju!

Mirza Okić

MAGLAJ POD KISTOM NADIRE HRNČIĆ

NOVOSTI



U periodu od 19. do 21. maja održano je 22. 
Balkansko karate prvenstvo za djecu u Istanbulu. U 
sastavu Reprezentacije BiH, mladi karatisti Karate 
kluba Energija oduševili su svojim nastupom, a 
ukupno su osvojili  45 medalja od kojih 8 zlatnih, 
10 srebrnih i 27 bronzanih. 

Među dobitnicima medalja je i naša mlada 
stipendistica Inela Kavaz koja je na ovom 
takmičenju osvojila bronzanu medalju. 

Prethodno, Inela je na državnom prvenstvu u 
karateu održanom na Palama krajem prošloga 
mjeseca, osvojila prvo mjesto čime je izborila 
plasman na ovo prvenstvo.

Našoj Ineli upućujemo čestitke, a s obzirom da 
ima tek jedanaest godina, vjerujemo da je ovaj 
uspjeh sjajan nagovještaj njene budućnosti. 

Džulisa Otuzbir

NOVOSTI

USPJESI NAŠIH STIPENDISTA
INELA KAVAZ DOBITNICA BRONZANE MEDALJE 
NA BALKANSKOM KARATE PRVENSTVU



Stipendista Fondacije Hastor Dženit Vildić jedan je 
od rijetkih koji se kod nas bave numizmatikom kao 
hobijem. Numizmatika je grana historije koja se bavi 
starim kovanicama i novčanicama. 

„Ovim zanimanjem se bavim od osmog razreda 
osnovne škole. Upoznao sam mnogo prijatelja iz 
Srbije, Hrvatske i BiH gdje sa njima pored novčanica, 
razmjenjujem i iskustva“,  rekao nam je Dženit.

Pored numizmatike naš stipendista skuplja i 
memorabilije iz rata što je također dio historije koji 
se zove militarija, kako nam Dženit objašnjava. U ovaj 
neobični hobi spada skupljanje vojnih predmeta kao 
što su: dokumenti, uniforme, amblemi, odlikovanja, 
značke i slično.

„Vlasnik sam kolekcije novčanica i kovanica koje 
datiraju u vremenu od 1914 do 2000. godine, samo mi 

trebaju još bar dvije kovanice iz Osmanskog perioda i 
iz Srednjovjekovne BiH da bih imao iz svakog perioda 
bar po jednu, a od militarija, knjige vezane za rat i 
dnevnike pisane za vrijeme rata“ , otkriva nam Dženit.

Za Dženita Vildića ove stvari nemaju samo materijalnu 
već i sentimentalnu vrijednost, što je za njega ono 
najvrijednije. Dio kolekcije veže i za svoj rodni kraj 
Kalesiju koja iza sebe ima bogatu historiju još od 
davnina pa sve do danas. 

„Te sve stvari od novčanica pa do vojnih predmeta 
sam skupljao  u znak uspomene da se ne zaborave naši 
preci“, dodaje Dženit.

U nastavku možete pogledati fotografije Dženitove 
kolekcije numizmatike i militarije.

Mirza Okić

NEOBIČNA  ZANIMANJA NAŠIH STIPENDISTA

NOVOSTI

Dio kolekcije (lijevo). Poznata novčanica sa likom Alije Sirotanovića (desno)

Na slici su (lijevo) dugme od bivše JNA. Kolekcija znački (sredina). Novčanice iz Austro-Ugarskog 
perioda (desno)



Postupak izrade:

Potreban materijal: tempere ili vodene bojice, 
bijeli papir, karton, makaze, ljepilo, linijar.

Izrežemo papir na trake, zalijepimo, 
obojimo i ostavimo da se osuši.

Trakice spojimo ljepilom u cvjetove. Napravimo stablo 
od papira i zalijepimo za latice cvijeta.

1.
Prvi cvijet 2.

3.

Drugi cvijet
Izrežemo na tri dijela.4.

5.

Obojimo papir i sačekamo 
da se osuši.

Savijemo sa obje 
strane, a onda 
napravimo dva 
trokuta.

6.

URADI SAM



URADI SAM

Trokute savijemo sa dvije strane, da bismo 
dobili oblik na fotografiji, a onda ih savijemo 
i zalijepimo.

Napravimo pet takvih dijelova koje 
zalijepimo i dobijemo jedan cvijet.

Napravimo stabljike od 
papira za latice cvijeta i 
ukrasnu kutiju u kojoj će se 
nalaziti cvjetovi.

8.

7.

9.



UČITELJEV KUTAK

Najveće blago koje ima čovječanstvo su djeca. To 
blago, te mlade osobe trebaju pomoć  da odrastu, da se 
vaspitaju i obrazuju da bi postali korisni članovi društva. 
Velikom broju djece u našoj državi sami roditelji to ne 
mogu omogućiti. To je prepoznala Fondacija Hastor, pa 
pored  finansijske pomoći želi uložiti što više vremena, 
pažnje i obrazovanja kako bi mladi mogli realizovati 
svoje talente, znanje i ispuniti svoju ulogu člana 
društvene zajednice. Administrativni tim Fondacije 
Hastor na svojim sastancima pored drugih zaduženja 
planira program rada za mjesečne sastanke studenata 
i način sprovođenja istog. Nekad su dolazili eminentni 
stručnjaci iz svojih oblasti i držali predavanja, a u 
posljednje vrijeme  to rade stipendisti studenti koji ne 
zaostaju iza najeminentnijih stručnjaka.

Ramo Hastor



Rođena je 8. septembra 1994. godine u Livnu. U 
svom rodnom gradu završava osnovnu školu, a 
potom i srednju sa odličnim uspjehom.  Nakon 
završene srednje škole odlučuje upisati Fakultet 
zdravstvenih studija u Sarajevu, smjer Zdravlje i 
ekologija. Trenutno je četvrta godina fakulteta.

Rabija govori engleski jezik, a u slobodno vrijeme 
voli čitati knjige, kao i učestvovati u volonterkim 
aktivnostima. Također voli iskoristiti slobodno 
vrijeme za sportske aktivnosti kao i druženja sa 
prijateljima. Stipendistica Fondacije Hastor je već 

10 godina. Tri godine je volontirala na terenu kao 
mentor mlađim stipendistima, a od ove godine je 
u administraciji gdje je zadužena za protokolisanje 
dokumenata.
Rabija za Fondaciju Hastor kaže da joj je najveća 
podrška koju je stekla i motivacija koja je tjera 
da bude još bolja i uspješnija. Ističe kako joj je 
pomogla u razvijanju bezbroj lijepih navika kao 
što su odgovornost, komunikacija, stvaranje 
prijateljstava, te upoznavanje novih ljudi. 

Sadžida Kosovac

STIPENDISTA MJESECA

Zahvaljujući svom zalaganju 
i doprinosu radu Fondacije 
Hastor, titulu ovomjesečnog 
stipendiste mjeseca ponijela 
je Rabija Sitnić.



OBJEKTIV

Fotografije za ovomjesečnu rubriku Objektiv nam šalju naši stipendisti Marija Mrđa – fotografije Dervente, 
Almin Ibreljić – fotografije Gradačca, te  Adis Mehić koji je član Aerokluba Bihać i šalje nam fotografije 
Bosanske Krajine snimljene iz zraka.

Adis Mehić

Almin Ibreljić

Marija Mrđa



RAD MJESECA

Emina Adilović                     

Nirvana Žiško

Nadira Hrnčić, 
Maglaj

FONDACIJA HASTOR                                            REDAKCIJA

Klubu prijatelja Fondacije Hastor se pridružila Lutrija BiH.
Ovom prilikom im se zahvaljujemo.


